
1  ܐܝܟܢܐ ܝܬܒܬ ܒܠܚܘܕܝܗ ܡܕܝܢܬܐ ܣܓܝܐܬ ܒܥܡܐ ܗܘܬ ܐܝܟ ܐܪܡܠܬܐ ܣܓܝܐܬ ܒܥܡܡܐ ܪܝܫܐ ܕܡܕܝܢܬܐ ܗܘܬ ܠܡܕܐܬܐ܀ 2  ܒܟܬ ܒܠܠܝܐ ܘܕܡܥܝܗ ܫܚܠ ܥܠ ܦܟܝܗ ܘܠܝܬ ܠܗ ܡܒܝܐܢܐ ܡܢ ܟܠܗܘܢ ܪܚܡܝܗ ܟܠܗܘܢ ܪܚܡܝܗ ܕܓܠܘ ܒܗ ܘܗܘܘ ܠܗ ܒܥܠܕܒܒܐ܀ 3  ܓܠܝܬ ܝܗܘܕܐ ܡܢ ܫܘܥܒܕܐ ܘܡܢ ܣܘܓܐܬ ܥܒܕܘܬܐ ܗܝ ܝܬܒܬ ܒܝܬ ܥܡܡܐ ܘܠܐ ܐܫܟܚܬ ܠܗ ܢܝܚܐ ܟܠܗܘܢ ܪܕܘܦܝܗ ܐܕܪܟܘܗ ܒܝܬ ܐܘܠܨܢܐ܀ 4  ܐܘܪܚܬܗ ܕܨܗܝܘܢ ܒܐܒܠܐ ܡܢ ܒܠܝ ܕܐܬܝܢ ܠܥܕܥܕܐ ܟܠܗܘܢ ܬܪܥܝܗ ܨܕܝܢ ܘܟܗܢܝܗ ܡܬܬܢܚܝܢ ܘܒܬܘܠܬܗ ܡܡܟܟܢ ܘܗܝ ܡܪܝܪ ܠܗ܀ 5  ܗܘܘ ܐܠܘܨܝܗ ܠܪܝܫ ܘܒܥܠܕܒܒܝܗ ܫܠܝܘ ܡܛܠ ܕܡܪܝܐ ܡܟܟܗ ܥܠ ܣܘܓܐܬ ܚܛܗܝܗ ܘܝܠܘܕܝܗ ܐܙܠܘ ܒܫܒܝܐ ܩܕܡ ܐܠܘܨܐ܀ 6  ܘܢܦܩ ܡܢ ܒܪܬ ܨܗܝܘܢ ܟܠܗ ܗܕܪܗ ܗܘܘ ܪܘܪܒܢܝܗ ܐܝܟ ܐܝܠܐ ܘܠܐ ܐܫܟܚܘ ܡܪܥܝܬܐ ܘܐܙܠܘ ܕܠܐ ܚܝܠܐ ܩܕܡ ܪܕܘܦܐ܀ 7  ܐܬܕܟܪܬ ܐܘܪܫܠܡ ܝܘܡܝ ܫܘܥܒܕܗ ܘܡܪܕܘܬܗ ܘܟܠܗܝܢ ܪܓܝܓܬܗ ܕܗܘܝ ܡܢ ܝܘܡܬܐ ܩܕܡܝܐ ܟܕ ܢܦܠ ܥܡܗ ܒܝܕ ܐܠܘܨܐ ܘܠܝܬ ܠܗ ܡܥܕܪܢܐ ܚܙܘܗ ܐܠܘܨܝܗ ܘܓܚܟܘ ܥܠ ܬܒܪܗ܀ 8  ܚܛܗܐ ܚܛܬ ܐܘܪܫܠܡ ܡܛܠ ܗܢܐ ܗܘܬ ܢܕܬܐ ܟܠܗܘܢ ܡܝܩܪܢܝܗ ܨܥܪܘܗ ܡܛܠ ܕܚܙܘ ܦܘܪܣܝܗ ܐܦ ܗܝ ܐܬܬܢܚܬ ܘܗܦܟܬ ܠܒܣܬܪܗ܀ 9  ܛܡܐܘܬܗ ܒܫܦܘܠܝܗ ܘܠܐ ܐܬܕܟܪܬ ܚܪܬܗ ܘܢܚܬܬ ܬܫܒܘܚܬܗ ܘܠܝܬ ܠܗ ܡܒܝܐܢܐ ܚܙܝ ܡܪܝܐ ܫܘܥܒܕܝ ܕܐܬܬܪܝܡ ܒܥܠܕܒܒܐ܀ 10  ܐܝܕܘܗܝ ܦܪܣ ܐܠܘܨܐ ܥܠ ܟܠܗܝܢ ܪܓܝܓܬܗ ܘܚܙܝܬ ܥܡܡܐ ܕܥܠܘ ܠܡܩܕܫܟ ܕܦܩܕܬ ܕܠܐ ܢܥܠܘܢ ܒܟܢܘܫܬܟ܀ 11  ܟܠܗ ܥܡܐ ܡܬܬܢܚܝܢ ܘܒܥܝܢ ܠܚܡܐ ܝܗܒܘ ܪܓܬܗܘܢ ܒܡܐܟܘܠܬܐ ܠܡܦܢܝܘ ܢܦܫܐ ܚܙܝ ܡܪܝܐ ܘܚܘܪ ܕܗܘܝܬ ܙܠܝܠܬܐ܀ 12  ܠܐ ܠܟܘܢ ܟܠ ܥܒܪܝ ܐܘܪܚܐ ܐܣܬܟܠܘ ܘܚܙܘ ܐܢ ܐܝܬ ܟܐܒܐ ܐܝܟ ܟܐܒܝ ܕܥܒܕ ܠܝ ܡܪܝܐ ܘܡܟܟܢܝ ܡܪܝܐ ܒܝܘܡܐ ܕܚܡܬܐ ܕܪܘܓܙܗ܀ 13  ܡܢ ܡܪܘܡܐ ܫܕܪ ܢܘܪܐ ܒܓܪܡܝ ܘܐܚܬܢܝ ܦܪܣ ܡܨܝܕܬܐ ܠܪܓܠܝ ܘܐܗܦܟܢܝ ܠܒܣܬܪܝ ܘܝܗܒܢܝ ܠܚܪܒܐ ܘܟܠ ܝܘܡ ܕܘܝܐ ܐܢܐ܀ 14  ܐܬܬܥܝܪܘ ܥܠܝ ܚܛܗܝ ܘܒܐܝܕܘܗܝ ܐܣܬܪܓܘ ܢܝܪܘܗܝ ܥܠ ܨܘܪܝ ܘܐܬܟܪܗ ܚܝܠܝ ܘܐܫܠܡܢܝ ܡܪܝܐ ܒܐܝܕܐ ܕܡܢ ܕܠܐ ܡܨܝܐ ܐܢܐ ܚܝܠܗ܀ 15  ܟܒܫ ܟܠܗܘܢ ܥܫܝܢܝ ܡܪܝܐ ܒܓܘܝ ܩܪܐ ܥܠܝ ܥܕܥܕܐ ܠܡܘܒܕܘ ܓܕܘܕܝ ܡܥܨܪܬܐ ܕܫ ܡܪܝܐ ܠܒܬܘܠܬܐ ܒܪܬ ܝܗܘܕܐ܀ 16  ܥܠ ܗܠܝܢ ܒܟܝܐ ܐܢܐ ܘܥܝܢܝ ܡܪܕܝܢ ܡܝܐ ܕܐܪܚܩ ܡܢܝ ܡܒܝܐܢܐ ܡܦܢܐ ܢܦܫܝ ܗܘܘ ܒܢܝ ܫܩܡܝܢ ܡܛܠ ܕܥܫܢ ܒܥܠܕܒܒܐ܀ 17  ܦܪܣܬ ܨܗܝܘܢ ܐܝܕܝܗ ܘܠܝܬ ܠܗ ܡܒܝܐܢܐ ܦܩܕ ܡܪܝܐ ܥܠ ܝܥܩܘܒ ܘܚܕܪܘܗܝ ܐܠܘܨܘܗܝ ܗܘܬ ܐܘܪܫܠܡ ܢܕܬܐ ܒܝܢܬܗܘܢ܀ 18  ܙܕܝܩ ܗܘ ܡܪܝܐ ܕܠܗ ܡܪܡܪܬ ܫܡܥܘ ܟܠܟܘܢ ܥܡܡܐ ܘܚܙܘ ܟܐܒܝ ܒܬܘܠܬܝ ܘܓܕܘܕܝ ܐܙܠܘ ܒܫܒܝܐ܀ 19  ܩܪܝܬ ܠܪܚܡܝ ܘܗܢܘܢ ܢܟܠܘܢܝ ܟܗܢܝ ܘܩܫܝܫܝ ܒܓܘ ܣܦܘ ܕܒܥܘ ܠܗܘܢ ܡܐܟܘܠܬܐ ܕܢܦܢܘܢ ܢܦܫܗܘܢ ܘܠܐ ܐܫܟܚܘ܀ 20  ܚܙܝ ܡܪܝܐ ܕܥܩܬ ܠܝ ܘܡܥܝ ܐܬܕܠܚܘ ܐܬܗܦܟ ܠܒܝ ܒܓܘܝ ܡܛܠ ܕܡܡܪܡܪܘ ܡܪܡܪܬ ܡܢ ܠܒܪ ܐܘܒܕܬ ܚܪܒܐ ܘܕܒܒܝܬܐ ܡܘܬܐ܀ 21  ܫܡܥ ܕܡܬܬܢܚܐ ܐܢܐ ܘܠܝܬ ܠܝ ܡܒܝܐܢܐ ܟܠܗܘܢ ܒܥܠܕܒܒܝ ܫܡܥܘ ܒܒܝܫܬܝ ܘܚܕܝܘ ܕܐܢܬ ܥܒܕܬ ܠܝ ܐܝܬܐ ܝܘܡܐ ܕܩܪܝܬ ܘܢܗܘܘܢ ܐܟܘܬܝ܀ 22  ܬܥܘܠ ܟܠܗ ܒܝܫܘܬܗܘܢ ܩܕܡܝܟ ܛܪܦ ܐܢܘܢ ܐܝܟܢܐ ܕܛܪܦܬܢܝ ܥܠ ܟܠܗܘܢ ܚܛܗܝ ܡܛܠ ܕܣܓܝ ܬܢܚܬܝ ܘܠܒܝ ܕܘܐ܀ 

1  ܐܝܟܢܐ ܐܥܝܒ ܡܪܝܐ ܒܪܘܓܙܗ ܠܒܪܬ ܨܗܝܘܢ ܐܪܡܝ ܡܢ ܫܡܝܐ ܠܐܪܥܐ ܬܫܒܘܚܬܗ ܕܐܝܣܪܝܠ ܘܠܐ ܐܬܕܟܪ ܟܘܒܫܐ ܕܪܓܠܘܗܝ ܒܝܘܡܐ ܕܚܡܬܐ ܕܪܘܓܙܗ܀ 2  ܛܒܥ ܡܪܝܐ ܘܠܐ ܚܣ ܠܟܠܗ ܕܝܪܗ ܕܝܥܩܘܒ ܣܚܦ ܒܚܡܬܗ ܠܟܪܟܐ ܕܒܪܬ ܝܗܘܕܐ ܐܪܡܝ ܥܠ ܐܪܥܐ ܩܛܝܠܝܗ ܡܠܟܝܗ ܘܪܘܪܒܢܝܗ܀ 3  ܓܪܡ ܒܚܡܬܐ ܕܪܘܓܙܗ ܟܠܗ ܩܪܢܗ ܕܐܝܣܪܝܠ ܐܗܦܟ ܝܡܝܢܗ ܠܒܣܬܪܗ ܡܢ ܩܕܡ ܒܥܠܕܒܒܐ ܘܫܒܩ ܢܘܪܐ ܒܝܥܩܘܒ ܘܫܠܗܒܝܬܐ ܐܟܠܬ ܐܝܕܘܗܝ܀ 4  ܡܠܐ ܩܫܬܗ ܐܝܟ ܐܠܘܨܐ ܐܩܝܡ ܝܡܝܢܗ ܐܝܟ ܒܥܠܕܒܒܐ ܘܩܛܠ ܟܠ ܪܓܬ ܥܝܢܐ ܒܡܫܟܢܐ ܕܒܪܬ ܨܗܝܘܢ ܘܐܫܕ ܐܝܟ ܢܘܪܐ ܪܘܓܙܗ܀ 5  ܗܘܐ ܡܪܝܐ ܐܝܟ ܒܥܠܕܒܒܐ ܘܛܒܥܗ ܠܐܝܣܪܐܝܠ ܘܛܒܥ ܟܠܗܝܢ ܣܚܪܬܗ ܘܚܒܠ ܟܪܟܘܗܝ ܘܐܣܓܝ ܒܒܪܬ ܝܗܘܕܐ ܬܘܢܝܐ ܘܐܘܠܝܬܐ܀ 6  ܘܥܩܪ ܐܝܟ ܓܢܬܐ ܡܛܠܬܗ ܘܚܒܠ ܥܕܥܐܕܝܗ ܐܛܥܝ ܡܪܝܐ ܡܢ ܨܗܝܘܢ ܥܕܥܕܐ ܘܫܒܬܐ ܘܐܣܠܝ ܒܚܡܬܐ ܕܪܘܓܙܗ ܡܠܟܐ ܘܟܗܢܐ܀ 7  ܛܥܐ ܡܪܝܐ ܡܕܒܚܗ ܐܣܠܝܐ ܡܩܕܫܗ ܐܫܠܡ ܒܐܝܕܐ ܕܒܥܠܕܒܒܐ ܫܘܪܐ ܕܣܚܪܬܗ ܩܠܐ ܝܗܒܘ ܒܒܝܬܗ ܕܡܪܝܐ ܐܝܟ ܕܒܝܘܡܐ ܕܥܕܥܕܐ܀ 8  ܐܬܚܫܒ ܡܪܝܐ ܠܡܚܒܠܘ ܫܘܪܝܗ ܕܒܪܬ ܨܗܝܘܢ ܐܪܡܝ ܚܘܛܐ ܘܠܐ ܐܗܦܟ ܐܝܕܗ ܡܢ ܛܘܒܥܗ ܘܐܘܬܒ ܒܐܒܠܐ ܚܝܠܗ ܘܫܘܪܝܗ ܐܟܚܕܐ ܨܕܘ܀ 9  ܛܒܥܘ ܒܐܪܥܐ ܬܪܥܝܗ ܘܐܘܒܕܘ ܘܬܒܪܘ ܣܘܟܪܝܗ ܡܠܟܝܗ ܘܪܘܪܒܢܝܗ ܒܥܡܡܐ ܠܝܬ ܢܡܘܣܐ ܐܦ ܢܒܝܝܗ ܠܐ ܐܫܟܚܘ ܚܙܘܐ ܡܢ ܡܪܝܐ܀ 10  ܝܬܒܘ ܒܐܪܥܐ ܘܫܬܩܘ ܩܫܝܫܐ ܕܒܪܬ ܨܗܝܘܢ ܐܪܡܝܘ ܥܦܪܐ ܒܪܝܫܝܗܘܢ ܘܐܬܟܒܢܘ ܣܩܐ ܣܡܟ ܠܐܪܥܐ ܪܝܫܝܗܝܢ ܒܬܘܠܬܐ ܕܐܘܪܫܠܡ܀ 11  ܚܫܟ ܒܕܡܥܐ ܥܝܢܝ ܘܐܬܕܠܚܘ ܡܥܝ ܐܬܗܦܟ ܠܐܪܥܐ ܐܝܩܪܝ ܥܠ ܬܒܪܗ ܕܒܪܬ ܥܡܝ ܟܕ ܐܬܛܪܦܘ ܛܠܝܐ ܘܝܠܘܕܐ ܒܫܘܩܝܗ ܕܩܪܝܬܐ܀ 12  ܠܐܡܗܬܗܘܢ ܐܡܪܝܢ ܐܝܟܘ ܥܒܘܪܐ ܘܚܡܪܐ ܘܡܫܚܐ ܟܕ ܐܬܛܪܦܘ ܐܝܟ ܩܛܝܠܐ ܒܫܘܩܝܗ ܕܩܪܝܬܐ ܟܕ ܐܬܐܫܕ ܢܦܫܬܗܘܢ ܒܥܘܒܐ ܕܐܡܗܬܗܘܢ܀ 13  ܡܢܐ ܐܣܗܕܟܝ ܘܡܢ ܐܕܡܐ ܠܟܝ ܒܪܬ ܐܘܪܫܠܡ ܡܢ ܐܦܚܡ ܠܟܝ ܘܐܒܝܐܟܝ ܒܬܘܠܬܐ ܒܪܬ ܨܗܝܘܢ ܕܣܓܝ ܐܝܟ ܝܡܐ ܬܒܪܟܝ ܡܢܘ ܢܣܟܘܪ܀ 14  ܢܒܝܝܟܝ ܚܙܘ ܠܟܝ ܕܓܠܘܬܐ ܘܡܛܥܝܢܘܬܐ ܘܠܐ ܓܠܘ ܠܟܝ ܥܠ ܚܛܗܝܟܝ ܕܬܬܘܒܝܢ ܘܐܗܦܟ ܫܒܝܬܟܝ ܘܚܙܘ ܠܟܝ ܢܒܝܘܬܐ ܕܓܠܬܐ ܘܡܛܥܝܢܝܬܐ܀ 15  ܛܪܦܘ ܥܠܝܟܝ ܐܝܕܝܗܘܢ ܟܠ ܥܒܪܝ ܐܘܪܚܐ ܐܫܪܩܘ ܘܐܢܝܪܘ ܪܝܫܝܗܗܘܢ ܥܠ ܒܪܬ ܐܘܪܫܠܡ ܘܐܡܪܘ ܗܕܐܗܝ ܩܪܝܬܐ ܕܐܡܪܝܢ ܗܘܘ ܓܡܝܪܬ ܫܘܦܪܐ ܘܚܕܘܬܐ ܕܟܠܗ ܐܪܥܐ܀ 16  ܥܒܕ ܡܪܝܐ ܡܕܡ ܕܐܬܚܫܒ ܘܫܡܠܝ ܡܠܬܗ ܐܝܟ ܕܦܩܕ ܡܢ ܝܘܡܬܐ ܩܕܡܝܐ ܣܚܦܗ ܘܠܐ ܚܣ ܘܐܚܕܝ ܥܠܝܟܝ ܒܥܠܕܒܒܐ ܘܐܪܝܡ ܩܪܢܐ ܕܐܠܘܨܝܟܝ܀ 17  ܦܬܚܘ ܥܠܝܟܝ ܦܘܡܗܘܢ ܟܠܗܘܢ ܒܥܠܕܒܒܝܟܝ ܐܫܪܩܘ ܘܚܪܩܘ ܫܢܝܗܘܢ ܘܐܡܪܝܢ ܒܠܥܢܗ ܒܪܡ ܗܢܘ ܝܘܡܐ ܕܣܟܝܢ ܐܫܟܚܢ ܘܚܙܝܢ܀ 18  ܓܥܐ ܠܒܗܘܢ ܠܘܬ ܡܪܝܐ ܕܫܘܪܐ ܕܒܪܬ ܨܗܝܘܢ ܐܪܕܝ ܐܝܟ ܢܚܠܐ ܕܡܥܬܐ ܒܐܝܡܡܐ ܘܒܠܠܝܐ ܠܐ ܬܬܠܝܢ ܠܟܝ ܦܘܝܓܐ ܘܠܐ ܬܫܠܐ ܒܒܬ ܥܝܢܟܝ܀ 19  ܩܘܡܝ ܫܒܚܝ ܒܠܠܝܐ ܒܪܝܫ ܡܛܪܬܐ ܘܐܫܘܕܝ ܐܝܟ ܡܝܐ ܠܒܟܝ ܠܘܩܒܠ ܐܦܝ ܡܪܝܐ ܐܪܝܡܝ ܠܘܬܗ ܐܝܕܝܟܝ ܥܠ ܢܦܫܐ ܕܝܠܘܕܝܟܝ ܕܡܬܛܪܦܝܢ ܠܟܦܢܐ ܒܪܝܫ ܟܠܗܘܢ ܫܘܩܐ܀ 20  ܚܙܝ ܡܪܝܐ ܘܚܘܪ ܠܡܢ ܥܒܕܬ ܗܟܢܐ ܐܝܟ ܢܐܟܠܢ ܢܫܐ ܦܐܪܝܗܝܢ ܝܠܘܕܐ ܕܡܫܬܩܦܝܢ ܐܝܢ ܢܬܩܛܠ ܒܡܩܕܫܗ ܕܡܪܝܐ ܟܗܢܐ ܘܢܒܝܐ܀ 21  ܫܟܒܘ ܥܠ ܐܪܥܐ ܒܫܘܩܐ ܛܠܝܐ ܘܣܒܐ ܒܬܘܠܬܝ ܘܓܕܘܕܝ ܢܦܠܘ ܒܚܪܒܐ ܩܛܠܬ ܒܝܘܡܐ ܕܪܘܓܙܟ ܛܒܚܬ ܘܠܐ ܚܣܬ܀ 22  ܩܪܝܬ ܐܝܟ ܝܘܡܐ ܕܥܕܥܕܐ ܒܥܠܕܒܒܝ ܡܢ ܚܕܪܝ ܘܠܐ ܗܘܐ ܒܝܘܡܐ ܕܪܘܓܙܗ ܕܡܪܝܐ ܦܠܝܛܐ ܘܣܪܝܕܐ ܕܫܩܠܬ ܘܪܒܝܬ ܒܥܠܕܒܒܝ ܓܡܪܘ ܐܢܘܢ܀ 

1  ܐܝܠ ܓܢܒܪܐ ܚܙܝ ܫܘܥܒܕܝ ܒܫܒܛܐ ܕܪܘܓܙܗ܀ 2  ܠܝ ܕܒܪ ܘܗܠܟܢܝ ܒܚܫܘܟܐ ܘܠܐ ܒܢܗܝܪܐ܀ 3  ܒܪܡ ܒܝ ܢܬܘܒ ܘܢܗܦܟ ܐܝܕܗ ܟܠܗ ܝܘܡܐ܀ 4  ܒܠܝ ܡܫܟܝ ܘܒܣܪܝ ܘܬܒܪ ܓܪܡܝ܀ 5  ܒܢܐ ܥܠܝ ܘܐܟܪܟܢܝ ܡܪܪܐ ܘܚܘܪܒܐ܀ 6  ܒܚܫܘܟܐ ܐܘܬܒܢܝ ܐܝܟ ܡܝܬܐ ܠܥܠܡ܀ 7  ܣܓ ܒܐܦܝ ܕܠܐ ܐܦܘܩ ܘܐܥܫܢ ܐܣܘܪܝ܀ 8  ܐܦܢ ܐܒܥܐ ܘܐܨܠܐ ܠܐ ܫܡܥ ܨܠܘܬܝ܀ 9  ܣܓ ܐܘܪܚܬܝ ܒܟܘܒܐ ܘܫܒܝܠܝ ܥܩܡ܀ 10  ܕܐܒܐ ܟܡܢܐ ܗܘܐ ܠܝ ܘܐܪܝܐ ܒܛܘܫܝܐ܀ 11  ܐܘܪܚܬܝ ܥܩܡ ܦܫܚܢܝ ܘܣܡܢܝ ܠܚܒܠܐ܀ 12  ܡܠܐ ܩܫܬܗ ܘܐܩܝܡܢܝ ܐܝܟ ܢܝܫܐ ܠܓܐܪܐ܀ 13  ܗܐ ܐܥܠ ܒܟܘܠܝܬܝ ܓܐܪܘܗܝ܀ 14  ܗܘܝܬ ܓܘܚܟܐ ܒܟܠܗܘܢ ܥܡܡܐ ܘܙܡܝܪܬܗܘܢ ܟܠܗ ܝܘܡܐ܀ 15  ܐܣܒܥܢܝ ܡܪܪܐ ܘܐܪܘܝܢܝ ܓܕܕܐ܀ 16  ܘܬܒܪ ܒܟܐܦܐ ܫܢܝ ܘܦܠܢܝ ܒܩܛܡܐ܀ 17  ܘܐܬܛܥܝܬ ܡܢ ܫܠܡܐ ܢܦܫܝ ܘܛܥܝܬ ܛܒܬܐ܀ 18  ܘܐܡܪܬ ܕܐܒܕܘ ܢܨܚܢܝ ܘܣܒܪܝ ܡܢ ܡܪܝܐ܀ 19  ܐܬܕܟܪ ܫܘܥܒܕܝ ܘܡܪܕܘܬܝ ܕܡܪܪܐ ܘܕܓܕܕܐ܀ 20  ܐܬܕܟܪ ܘܐܦܢܐ ܢܦܫܝ ܥܠܝ܀ 21  ܗܕܐ ܐܬܝܒ ܥܠ ܠܒܝ ܡܛܠ ܗܢܐ ܐܣܟܐ ܠܗ܀ 22  ܚܣܕܘܗܝ ܕܡܪܝܐ ܕܠܐ ܛܠܩܝܢ ܘܠܐ ܓܡܪܝܢ ܪܚܡܘܗܝ܀ 23  ܒܚܘܕܬܐ ܕܨܦܪܐ ܣܓܝܐܐ ܗܝܡܢܘܬܟ ܡܪܝܐ܀ 24  ܐܡܪܬ ܢܦܫܝ ܡܢܬܝ ܗܘ ܡܛܠ ܗܢܐ ܐܣܟܐ ܠܗ܀ 25  ܛܒ ܡܪܝܐ ܠܡܢ ܕܡܣܟܐ ܠܗ ܘܠܢܦܫܐ ܕܒܥܝܐ ܠܗ܀ 26  ܛܒ ܠܡܢ ܕܡܣܟܪ ܒܩܘܫܬܐ ܠܦܘܪܩܢܗ ܕܡܪܝܐ܀ 27  ܛܒ ܠܓܒܪܐ ܟܕ ܢܫܩܘܠ ܢܝܪܟ ܒܛܠܝܘܬܗ܀ 28  ܢܬܒ ܒܠܚܘܕܘܗܝ ܘܢܫܬܘܩ ܡܛܠ ܕܩܒܠ ܥܠܘܗܝ ܢܝܪܟ܀ 29  ܢܬܠ ܒܥܦܪܐ ܦܘܡܗ ܡܛܠ ܕܐܝܬ ܣܒܪܐ܀ 30  ܢܬܠ ܦܟܗ ܠܡܢ ܕܡܚܐ ܠܗ ܘܢܣܒܥ ܚܣܕܐ܀ 31  ܡܛܠ ܕܠܐ ܛܥܐ ܡܪܝܐ ܠܥܠܡ܀ 32  ܐܠܐ ܡܡܟܟ ܘܡܪܚܡ ܐܝܟ ܣܘܓܐܬ ܪܚܡܘܗܝ܀ 33  ܡܛܠ ܕܠܐ ܥܢܐ ܡܢ ܠܒܗ ܘܡܡܟܟ ܒܢܝ ܓܢܒܪܐ܀ 34  ܠܡܟܒܫܘ ܬܚܝܬ ܪܓܠܘܗܝ ܟܠܗܘܢ ܐܣܝܪܐ ܕܐܪܥܐ܀ 35  ܠܡܨܠܐ ܕܝܢܐ ܕܓܒܪܐ ܠܘܩܒܠ ܐܦܝ ܥܠܝܐ܀36  ܠܡܚܝܒܘ ܒܪܢܫܐ ܒܕܝܢܗ ܡܪܝܐ ܠܐ ܚܙܐ܀ 37  ܡܢܘ ܗܢܐ ܕܐܡܪ ܘܗܘܐ ܕܡܪܝܐ ܠܐ ܦܩܕ܀ 38  ܡܢ ܦܘܡܗ ܕܥܠܝܐ ܠܐ ܢܦܩܢ ܒܝܫܬܐ ܘܛܒܬܐ܀ 39  ܡܢܐ ܡܬܚܫܒ ܒܪܢܫܐ ܕܚܝ ܘܓܒܪܐ ܥܠ ܚܛܗܘܗܝ܀ 40  ܢܒܨܐ ܐܘܪܚܬܢ ܘܢܒܕܘܩ ܘܢܬܦܢܐ ܠܘܬ ܡܪܝܐ܀ 41  ܢܫܩܘܠ ܠܒܝܢ ܥܠ ܐܝܕܝܢ ܠܘܬ ܐܠܗܐ ܠܫܡܝܐ܀ 42  ܚܢܢ ܐܥܠܝܢ ܘܡܪܡܪܢܟ ܘܐܢܬ ܠܐ ܫܒܩܬ܀ 43  ܛܠܠܬ ܒܪܘܓܙܟ ܘܪܕܦܬܢ ܘܩܛܠܬ ܘܠܐ ܚܣܬ܀ 44  ܛܠܠܬ ܒܥܢܢܟ ܘܐܥܒܪܬ ܨܠܘܬܢ܀ 45  ܥܩܝܪܐ ܘܡܣܠܝܐ ܥܒܕܬܢ ܒܝܬ ܥܡܡܐ܀ 46  ܥܝܢܝ ܕܡܥܐ ܘܠܐ ܫܠܝܐ ܡܢ ܕܠܝܬ ܦܘܝܓܐ܀ 47  ܥܕܡܐ ܕܢܕܝܩ ܘܢܚܙܐ ܡܪܝܐ ܡܢ ܫܡܝܐ܀ 48  ܥܝܢܝ ܐܬܛܪܦܬ ܥܠ ܢܦܫܝ ܡܢ ܟܠܗܝܢ ܒܢܬ ܩܘܪܝܐ ܕܝܠܝ܀ 49  ܦܬܚܘ ܥܠܝ ܦܘܡܗܘܢ ܟܠܗܘܢ ܒܥܠܕܒܒܝ܀ 50  ܕܚܠܬܐ ܘܙܘܥܬܐ ܗܘܬ ܠܢ ܓܘܡܨܐ ܘܬܒܪܐ܀ 51  ܬܦܐ ܕܡܝܐ ܐܪܕܝ ܥܝܢܝ ܥܠ ܬܒܪܗ ܕܒܪܬ ܥܡܝ܀ 52  ܡܨܕ ܨܕܘܢܝ ܐܝܟ ܨܦܪܐ ܒܥܠܕܒܒܝ ܡܓܢ܀ 53  ܫܬܩܘ ܒܓܘܒܐ ܚܝܝ ܫܕܘ ܒܝ ܟܐܦܐ܀ 54  ܛܦܘ ܡܝܐ ܠܥܠܡܢ ܪܝܫܝ ܐܡܪܬ ܐܬܪܚܩܬ܀ 55  ܩܪܝܬ ܫܡܟ ܡܪܝܐ ܡܢ ܓܘܒܐ ܬܚܬܝܐ܀ 56  ܩܠܝ ܫܡܥܬ ܠܐ ܬܪܟܢ ܐܕܢܟ ܐܠܐ ܐܪܘܚ ܠܝ ܘܦܪܘܩܝܢܝ܀ 57  ܩܪܒܬ ܒܝܘܡܐ ܕܩܪܝܬܟ ܘܐܡܪܬ ܠܝ ܠܐ ܬܕܚܠ܀ 58  ܕܢܬ ܡܪܝܐ ܕܝܢܐ ܕܢܦܫܝ ܘܦܪܩܬ ܚܝܝ܀ 59  ܚܙܝܬ ܡܪܝܐ ܡܘܟܟܝ ܕܢܬ ܕܝܢܝ܀ 60  ܚܙܝܬ ܟܠܗ ܢܩܡܬܗܘܢ ܘܟܠ ܕܐܬܚܫܒܘ ܥܠܝ܀ 61  ܫܡܥܬ ܚܣܕܗܘܢ ܡܪܝܐ ܘܟܠ ܕܐܬܚܫܒܘ ܥܠܝ܀ 62  ܣܦܘܬܐ ܕܩܝܡܢ ܘܪܢܝܢ ܥܠܝ ܟܠܗ ܝܘܡܐ܀ 63  ܡܘܬܒܗܘܢ ܘܡܩܡܗܘܢ ܐܣܬܟܠܬ ܐܢܐ ܡܢ ܪܢܝܗܘܢ܀ 64  ܬܗܦܟ ܠܗܘܢ ܦܘܪܥܢܗܘܢ ܡܪܝܐ ܐܝܟ ܡܥܒܕ ܐܝܕܝܗܘܢ܀ 65  ܬܬܠ ܠܗܘܢ ܟܪܝܘܬܐ ܕܠܒܐ ܘܡܚܘܬܟ ܠܗܘܢ܀ 66  ܬܪܕܘܦ ܘܒܪܘܓܙܟ ܬܘܒܕ ܐܢܘܢ ܡܢ ܬܚܝܬ ܫܡܝܟ ܡܪܝܐ܀ 

1  ܐܝܟܢܐ ܡܣܬܠܐ ܕܗܒܐ ܛܒܐ ܘܫܢܐ ܨܘܒܥܐ ܫܦܝܪܐ ܘܡܫܬܕܝܢ ܟܐܦܐ ܕܩܘܕܫܐ ܒܪܝܫ ܟܠܗܘܢ ܫܘܩܐ܀ 2  ܒܢܝ ܨܗܝܘܢ ܝܩܝܪܐ ܕܡܝܬܪܝܢ ܗܘܘ ܡܢ ܟܐܦܐ ܛܒܬܐ ܐܝܟܢܐ ܐܬܚܫܒܘ ܐܝܟ ܡܐܢܐ ܕܚܨܦܐ ܥܒܕ ܐܝܕܝܐ ܕܦܚܪܐ܀ 3  ܓܠܝ ܐܝܟ ܝܪܘܪܐ ܬܕܝܗܝܢ ܘܐܝܢܩ ܓܪܝܗܝܢ ܗܘܬ ܒܪܬ ܥܡܝ ܠܡܚܘܬܐ ܕܠܝܬ ܠܗ ܐܣܝܘܬܐ ܘܐܝܟ ܢܥܡܐ ܒܡܕܒܪܐ܀ 4  ܕܒܩ ܠܫܢܗ ܕܝܠܘܕܐ ܠܫܡܝ ܚܟܗ ܒܨܗܝܐ ܛܠܝܐ ܫܐܠܘ ܠܚܡܐ ܘܠܝܬ ܕܩܨܐ ܝܗܒ ܠܗܘܢ܀ 5  ܗܢܘܢ ܕܐܟܠܝܢ ܗܘܘ ܦܘܢܩܐ ܗܐ ܣܝܡܝܢ ܒܫܘܩܐ ܕܐܬܪܒܝܘ ܥܠ ܙܚܘܪܝܬܐ ܗܐ ܕܡܟܝܢ ܒܩܩܠܬܐ܀ 6  ܘܣܓܝ ܥܘܠܗ ܕܒܪܬ ܥܡܝ ܡܢ ܚܛܝܬܗ ܕܣܕܘܡ ܕܐܬܗܦܟܬ ܡܢ ܫܠܝܐ ܘܠܐ ܠܐܝ ܒܗ ܐܝܕܝܐ܀ 7  ܕܟܝܘ ܢܙܝܪܝܗ ܡܢ ܬܠܓܐ ܘܚܘܪܘ ܡܢ ܚܠܒܐ ܒܡܪܥܝܬܗܘܢ ܣܡܩܘ ܓܪܡܝܗܘܢ ܡܢ ܣܪܕܘܢ ܘܡܢ ܣܦܝܠܐ ܓܘܫܡܗܘܢ܀ 8  ܚܫܟ ܡܢ ܫܘܚܪܐ ܚܙܘܗܘܢ ܘܠܐ ܐܬܝܕܥܘ ܒܫܘܩܐ ܩܦܘܕ ܡܫܟܗܘܢ ܥܠ ܓܪܡܝܗܘܢ ܝܒܫ ܘܗܘܐ ܐܝܟ ܩܝܣܐ܀ 9  ܛܒܝܢ ܗܘܘ ܩܛܝܠܝ ܚܪܒܐ ܡܢ ܩܛܝܠܝ ܟܦܢܐ ܕܕܒܘ ܐܝܟ ܗܢܘܢ ܕܡܡܚܝܢ ܘܫܕܝܢ ܒܚܩܠܐ܀ 10  ܐܝܕܝ ܢܫܐ ܡܪܚܡܢܝܬܐ ܒܫܠ ܒܢܝܗܝܢ ܘܗܘܘ ܠܗܝܢ ܠܡܐܟܘܠܬܐ ܒܬܒܪܗ ܕܒܪܬ ܥܡܝ܀ 11  ܫܡܠܝ ܡܪܝܐ ܚܡܬܗ ܘܐܫܕ ܚܡܬܐ ܕܪܘܓܙܗ ܘܫܒܩ ܢܘܪܐ ܒܨܗܝܘܢ ܘܫܠܗܒܝܬܐ#1# ܐܟܠܬ ܫܬܐܣܝܗ܀ 12  ܘܠܐ ܗܝܡܢܘ ܡܠܟܐ ܕܐܪܥܐ ܘܟܠܗܘܢ ܥܡܘܪܝܗ ܕܬܒܝܠ ܕܐܬܐ ܘܥܐܠ ܒܥܠܕܒܒܐ ܘܐܠܘܨܐ ܒܬܪܥܝܗ ܕܐܘܪܫܠܡ܀ 13  ܡܛܠ ܚܛܗܐ ܕܢܒܝܝܗ ܘܥܘܠܐ ܕܟܗܢܝܗ ܕܐܫܕܘ ܒܓܘܗ ܕܡܐ ܕܙܕܝܩܐ܀ 14  ܢܕܘ ܪܘܪܒܢܝܗ ܒܫܘܩܝܗ ܘܐܬܦܠܦܠܘ ܒܕܡܐ ܘܠܐ ܐܫܟܚܘ ܕܢܩܪܒܘܢ ܠܠܒܘܫܝܗܘܢ܀ 15  ܦܪܘܫܘ ܡܢܗܘܢ ܘܛܡܐܐ ܩܪܘ ܐܢܘܢ ܥܒܪܘ ܘܠܐ ܬܬܩܪܒܘܢ ܠܗܘܢ ܡܛܠ ܕܐܪܓܙܘ ܐܦ ܐܬܛܪܦܘ ܐܡܪܘ ܒܝܬ ܥܡܡܐ ܕܬܘܒ ܠܐ ܢܘܣܦܘܢ ܠܡܥܡܪ܀ 16  ܥܕ ܩܝܡܝܢ ܚܢܢ ܚܫܟ ܥܝܢܝܢ ܡܢ ܥܘܕܪܢܢ ܣܪܝܩܐܝܬ ܕܩܘ ܕܘܩܝܢ ܠܘܬ ܥܡܐ ܕܠܐ ܦܪܩ܀ 17  ܦܪܨܘܦܗ ܕܡܪܝܐ ܦܠܓ ܐܢܘܢ ܘܠܐ ܢܘܣܦ ܠܡܚܪ ܒܗܘܢ ܒܐܦܝ ܟܗܢܐ ܠܐ ܢܣܒܘ ܘܥܠ ܣܒܐ ܠܐ ܪܚܡܘ܀ 18  ܨܕܘ ܠܕܕܩܕܩܝܢ ܠܕܡܗܠܟܝܢ ܒܫܘܩܐ ܩܪܒ ܩܨܢ ܡܠܘ ܝܘܡܝܢ ܡܛܠ ܕܐܬܐ ܥܕܢܢ܀ 19  ܩܠܝܠܢ ܗܘܘ ܪܕܘܦܝܢ ܡܢ ܢܫܪܝ ܫܡܝܐ ܥܠ ܛܘܪܐ ܪܕܦܘܢ ܘܒܡܕܒܪܐ ܐܬܟܡܢܘ ܠܢ܀ 20  ܪܘܚܐ ܕܐܦܝܢ ܡܫܝܚܗ ܕܡܪܝܐ ܐܬܬܚܕ ܒܓܘܡܨܗܘܢ ܗܘ ܕܐܡܪܢ ܕܒܛܠܠܗ ܢܚܐ ܒܝܬ ܥܡܡܐ܀ 21  ܕܘܨܝ ܘܚܕܝ ܒܪܬ ܐܕܘܡ ܕܝܬܒܐ ܒܐܪܥܐ ܕܥܘܨ ܐܦ ܠܟܝ ܢܡܛܐ ܟܣܐ ܘܬܪܘܝܢ ܘܬܬܛܪܦܝܢ܀ 22  ܓܡܪܘ ܚܛܗܝܟܝ ܒܪܬ ܨܗܝܘܢ ܬܘܒ ܠܐ ܢܘܣܦ ܠܡܓܠܝܘܬܟܝ ܐܬܦܩܕܘ ܚܘܒܝܟܝ ܒܪܬ ܐܕܘܡ ܐܬܓܠܝܘ ܚܛܗܝܟܝ܀ 

  
5
1  ܐܬܕܟܪ ܡܪܝܐ ܡܢܐ ܗܘܐ ܠܢ ܚܘܪ ܘܚܙܝ ܚܣܕܢ܀ 2  ܝܪܬܘܬܢ ܐܬܗܦܟܬ ܠܢܘܟܪܝܐ ܘܒܬܝܢ ܠܢܘܟܪܝܐ܀ 3  ܝܬܡܐ ܗܘܝܢ ܕܠܐ ܐܒܐ ܘܐܡܗܬܢ ܐܝܟ ܐܪܡܠܬܐ܀ 4  ܡܝܢ ܒܟܣܦܐ ܐܫܬܝܢ ܘܩܝܣܝܢ ܒܕܡܝܐ܀ 5  ܐܬܘ ܥܠ ܨܘܪܢ ܐܬܪܕܦܢ ܘܠܐܝܢ ܘܠܐ ܐܬܬܢܝܚܢ܀ 6  ܡܨܪܝܐ ܝܗܒܘ ܐܝܕܐ ܘܐܬܘܪܝܐ ܠܡܣܒܥܘ ܠܚܡܐ܀ 7  ܐܒܗܝܢ ܚܛܘ ܘܠܝܬ ܐܢܘܢ ܘܚܢܢ ܚܛܗܝܗܘܢ ܣܒܠܢ܀ 8  ܥܒܕܐ ܐܫܬܠܛܘ ܒܢ ܘܠܝܬ ܕܦܪܩ ܠܢ ܡܢ ܐܝܕܝܗܘܢ܀ 9  ܒܢܦܫܢ ܢܥܠ ܠܚܡܐ ܡܢ ܩܕܡ ܚܪܒܐ ܕܒܡܕܒܪܐ܀ 10  ܡܫܟܝܢ ܐܝܟ ܕܡܢ ܬܢܘܪܐ ܐܬܩܦܕܘ ܘܩܢܐܘ ܡܢ ܩܕܡ ܛܘܪܦܐ ܕܟܦܢܐ܀ 11  ܢܫܐ ܒܨܗܝܘܢ ܨܥܪܘ ܘܒܬܘܠܬܐ ܒܩܘܪܝܐ ܕܝܗܘܕܐ܀ 12  ܪܘܪܒܢܐ ܒܐܝܕܝܗܘܢ ܐܬܬܠܝܘ ܘܐܦܝ ܣܒܐ ܠܐ ܝܩܪܘ܀ 13  ܓܕܘܕܐ ܛܚܢܘ ܪܚܝܐ ܘܥܠܝܡܐ ܒܩܝܣܐ ܐܬܬܩܠܘ܀ 14  ܣܒܐ ܡܢ ܬܪܥܐ ܒܛܠܘ ܘܓܕܘܕܐ ܡܢ ܚܕܘܬܗܘܢ܀ 15  ܒܛܠܬ ܚܕܘܬܐ ܕܠܒܢ ܐܬܗܦܟܬ ܠܐܒܠܐ ܚܕܘܬܢ܀ 16  ܢܦܠ ܟܠܝܠܐ ܕܪܝܫܢ ܘܝ ܠܢ ܥܠ ܕܚܛܝܢ܀ 17  ܡܛܠ ܗܢܐ ܗܐ ܕܘܐ ܠܒܢ ܘܡܛܠ ܗܢܐ ܗܐ ܚܫܘܟܢ ܥܝܢܝܢ܀ 18  ܥܠ ܛܘܪܐ ܕܨܗܝܘܢ ܕܚܪܒ ܘܬܥܠܐ ܗܠܟܘ ܒܗ܀ 19  ܘܐܢܬ ܡܪܝܐ ܠܥܠܡ ܐܝܬܝܟ ܘܟܘܪܣܝܟ ܠܕܪܕܪܝܢ܀ 20  ܠܐ ܠܥܠܡ ܬܫܒܩܢ ܘܬܛܥܝܢ ܢܘܓܪܐ ܕܝܘܡܬܐ܀ 21  ܐܦܢܢ ܡܪܝܐ ܠܘܬܟ ܘܢܬܦܢܐ ܚܕܬ ܝܘܡܬܢ ܐܝܟ ܕܡܢ ܩܕܝܡ܀ 22  ܡܛܠ ܕܡܣܠܝܘ ܐܣܠܝܬܢ ܘܪܓܙܬ ܥܠܝܢ ܛܒ܀ 

